
Абстракт
Знаењата, вештините и вредностите кои треба да ги поседува еден наставник во 21 век се предмет на елаборација на  стручните лица кои се занимаваат со проблемот компетентност на наставниот кадар за успешно, ефикасно и квалитетно реализирање на  воспитно-образовниот процес,..
Наставникот во 21-от век е поставен пред голем број предизвици кои бараат негова компетентност во повеќе подрачја. Во трудов, се обидовме да го елаборираме проблемот поврзан со компетентноста на наставникот за справување со проблемот асоцијално однесување на младите генерации, проблем кој во денешните услови на живеење, во трагите кои ги остави процесот на транзиција и те како ги засега сите, а пред се, го поставува наставникот во ситуација да изнајде пристапи, методи и начини за неговото негово идентификување и ефикасно надминување.
Клучни зборови: квалитетно образование, компетенции,  нарушено поведение, социјална и образовна инклузија 
Abstract  
The knowledge, skills and values that should be possessed by a teacher in the 21st is the subject of elaboration of experts who dealing with the problem of teaching staff for the successful and effective implementation of quality educational process.

The teacher in the 21st century is placed before a number of challenges that require his competence in a number of areas.
In this paper we tried to elaborate the issue connected with teacher’s competence to deal with the problem of asocial behavior of young generation, problem which in today conditions of leaving, especially having in mind the tracks which leave the transition, this problem affects everybody, especially teachers who must to find approaches, methods and ways of its identify and effectively overcome.
Key words: quality education, competences, impaired behavior, social and educational inclusion
„Богата и просперитетна нација може да биде само образована нација“

Квалитет во сите области од човековиот живот и работа, квалитетно образование за децата од сите возрасти, квалитетни наставници... 
Соочени сме со предизвикот - постојани реформи на нашиот образовен систем, внесување на иновации во насока на постигнување на повисок квалитет во сите степени на образование. Реформите се насочени и во правец на подобра едукација на наставниот кадар, во согласност со современите текови во европските земји, едукација насочена кон јакнење на нивната компетентност за изведба на најразновидните улоги кои се поставуваат пред наставниот кадар во современиот воспитно - образовен процес.

Квалитетот на образованието во најголема мера зависи од степенот на стручната и педагошко-методска оспособеност на наставниците/воспитувачите, од нивната професионална и материјална мотивираност за работа, како и од желбата за развој, усовршување и самообразование. Значи, воспитувачот/наставникот(учителот) е поставен во епицентарот на образовниот систем, што од своја страна поставува обезбедување на низа претпоставки кои се однесуваат на: 

· обезбедување на систем за подготовка на воспитувачи/наставници; 

· обезбедување на доволно практична обука и настава; 

· оспособување за примена на современа технологија; 

· создавање на систем за перманентно учење;

· создавање на систем и ресурси за обука; 

„Наставниците ја имаат централната улога во унапредување на образованието и воспитанието, затоа што тие непосредно влијаат на учењето и развојот на учениците. За поттикнување на развојот на учениците, неминовна е промена во односот помеѓу наставникот и ученикот. Без посилно изразени интеракциско-комуникациски односи, без почитување на ученикот како личност, развивање на позитивна социо-емоционална клима во одделението, заедничко решавање на проблемите, а не наметнувања на решенија од страна на наставникот, развивање на демократски односи во училницата, не е можно ниту успешно реализирање на воспитно-образовната работа.“ (Попова,-Коскарова, Р., 2008:19).

Наставникот во современиот воспитно образовен процес е соочен со нови  потреби, нови барања: примена на нови методолошки пристапи за поедноставен трансфер на наставните содржини на учениците; примена на нова информатичка технологија; примена на најразновидни пристапи за оспособување на учениците за активно граѓанство, креативно размислување; оспособеност за работа во мултиетничка, мултикултурна средина,  оспособеност за активно вклучување во процесот на евалуација, самоевалвација. Наставникот е поставен во позиција да биде: посредник, извор на информации, креатор на наставата и воспитно образовната работа; да биде квалитетен поучувач; оценувач на постигнатите знаења на учениците; креатор и регулатор на социјалните интеракции; поттикнувач на интересот и мотивацијата кај учениците за успешно учење; истражувач и иноватор на сопствената работа; модел на позитивна личност, медијатор; оспособен да ги решава проблемите поврзани со учењето, слободното време на децата и младите, да решава проблеми со асоцијалното однесување; личност од која се бара активно вклучување и следење на сите промени во образованието, пред сѐ во сферата на планирањето, организацијата и реализацијата на наставата; оспособеност за креирање на средина за учење која ќе нуди најразлични доживувања, со што ќе им се помогне на учениците да се развијат социјално, интелектуално, физички и емоционално, соодветно на возраста и степенот на нивниот развој, се во насока на постигнување на повисок квалитет на воспитно-образовниот процес.
Поставените барања пред наставникот неминовно водат кон трагање по одговор на прашањето за неговата компетентност.

Што се тоа компетенции?

Компетенциите на наставникот претставуваат капацитет на поединецот за справување со лепезата на сложени активности во воспитно - образовната работа. Тие претставуваат збир од потребни знаења и вештини кои што треба да ги поседува секој наставник. Клучните компетенции се однесуваат на основните (најважните) знаења, умеењата и вештини што се неопходни да ги поседува наставникот за да може квалитетно да ја изведува наставничката професија, која поставува сложени барања и постојано усовршување.

Во „Каталогот на клучни компетенции на наставниците  во Р. Македонија“ постојат неколку клучни подрачја на професионален ангажман на наставниците:
1. стручни познавања од наставната област, предметот и методите на наставата;
2. поучување и учење;

3. создавање стимулативна средина за учење;

4. социјална и образовна инклузија;
5. комуникација и соработка со семејството;

6. професионален развој и професионална соработка (Каталог на клучни компетенции на наставниците, 2013:3).
Едно од овие подрачја на професионален ангажман на наставниот кадар е и подрачјето -  јакнење на социјалната и образовна инклузија
Имајќи ги во вид показателите, рапиден пораст на бројката на млади лица кои манифестираат асоцијално однесување, последните неколку години во Европа и Америка, најчесто експониран во училиштата,  тогаш  нормално е посебно внимание да се посвети на оспособеноста на наставниот кадар за превенирање, надминување на проблемите поврзани со социјалната исклученост и јакнење на социјалната и образовна инклузија.

Зошто се јавува проблем со асоцијалното однесување кај младите?
Во образовната сфера со поимот асоцијално однесување најчесто се одредува т.н. „социјална исклученост“, „девијантно однесување “, нарушено поведение“.

Во стручната литература се идентификува како „заеднички, обединувачки симбол за секој модел на намерни и повторливи повреди на социјалните стандарди кај различни возрасти на деца. Асоцијалното однесување по својата онтогенеза е карактеристично за децата кои потпаѓаат под категоријата на деца и млади со деликвентно и девијантно однесување и деца со различни типови на застранувања (Щербакова, 2009:?).
Истото се манифестира низ силни надворешни манифестации и недоследности во моралот и интраперсоналните и интерперсоналните релации на поединецот, предизвикани со деформацијата на општествено релевантните и лични вредности.

Бројни се факторите за појава на асоцијалното однесување на децата и младите. Такмакова, (2011) ги истакнува:

· Биолошките фактори (генетските, физиолошките и психолошки особини на личноста);

· Социјалните фактори (макро и мезофакторите), економската криза во земјата, различните идеологии, губењето на традиционалните вредности, тешкотии во прифаќањето на нови вредности, неправилното организирање на слободното време, негативното влијание на мас медиумите и сл.;
· Намалената воспитна функција на училиштето;
· Микрофакторите (проблеми во комуникацијата во семејната средина, интеракција со врсници со асоцијално однесување - гангови, банди)

· Психолошки фактори (анксиозност, агресивност и сл.); 

· Недостиг на разбирање за важноста на детството;

· Намалена интелектуална способност;

· Неприфаќање на општествено прифатените норми. (Такмакова, 2011)

Горенаведените фактори  упатуваат на тоа кои се засегнатите страни, институции, лица кои треба да интервенираат во насока на спречување, превенирање и надминување на проблемот со асоцијалното однесување на младите генерации. Посебно значајна улога имаат наставниците, родителите, организациите во заедницата, институциите за дополнително образование, социо - културните центри, здравствените институции, медиумите, кои заеднички, интегративно треба да делуваат за надминување на проблемот со асоцијално однесување. 

Заедничкото нивно дејствување според Такмакова (2011) треба да биде насочено кон: идентификација и корекција на нивното асоцијално однесување; идентификација и корекција на психолошката состојба во класата на децата „жртви“; идентификација и корекција на лесната сугестибилност во овој период од возраста; разбивање на асоцијалните групи на деца без морални мотиви и вредности, систематски и синергетски пристап во развивање и имплементирање на  процедурален модел на превенција и решавање на асоцијалното однесување кај младите  генерации.

Посебно значајна е улогата и одговорноста на наставниот кадар, имајќи го во вид фактот што проблемите поврзани со асоцијалното однесување се експонираат токму во училиштето каде младите поминуваат најголем дел од своето време.

Колку наставниците се оспособени за да го решаваат проблемот со асоцијалното однесување на децата и младите?

Врз основа на анализата на повеќето наставни програми за иницијално образование на наставниот кадар на факултетите за едукација, на одредени факултети нотирно е постоење на студиски програми за социјална педагогија. Врз основа на севкупната анализата, може да се констатира дека не постојат конкретни наставни предмети, конкретни содржини, конкретни насочувања за методите и пристапите за формирање на посебни надлежности во контекст на превенција и спречување на асоцијално однесување на младите.
Исто така врз основа на проучена литература поврзана со истражувања на конкретниот проблем може да се изведе констатацијата дека е премал и бројот на истражувања поврзани со компетентноста на наставникот, истражувања поврзани со природата и карактеристики на посебните компетенции на наставниците неопходни за решавање на проблемот со асоцијално однесување на децата и младите.
Во досегашната практика во случаи кога се појавува проблемот со асоцијално однесување, улогата на наставниците беше во нивна моментна констатација, интервенција и утврдување што всушност се случило; поддршка и соработка со засегнатите страни; разговори за општествено прифатливи облици на однесување, разговори и вклученост на родителите, посочување на примери за општествено прифатливо однесување.

Оттаму и се истакнува проблемот поврзан со подготвеноста на наставниците за справување со асоцијално однесување, во смисла на недостиг на знаења кај наставниците за факторите кои предизвикуваат асоцијално однесување, за проблемите кои ја демнат младата личност во непосредната околина и пошироко, за спречување и надминување на проблемот со асоцијалното однесување на учениците.

Според Андрошина (2006) наставникот треба да поседува лепеза на професионално значајни квалитети за успешно решавање на широк спектар на прашања во контекст на спречување на асоцијалното однесување кај децата и младите меѓу кои ги вбројува: хуманистичката ориентација, рефлексивноста, емоционалната стабилност и педагошка флексибилност.

Мошне значајни се и личните квалитети на наставниот кадар како висок IQ, емпатија, подготвеност да ги ислуша проблемите на децата, способност за давање на емоционална поддршка на учениците. ..
Дизајнот на формирање на посебните компетенции на наставникот е потребно да се фокусира на развојот на когнитивните (знаењата), комуникациските и личните компоненти и вештини (активности) потребни за успешна превенција и промоција на процесот на професионално самообразование на наставниците (Трајановска, Е., 2013:66)

Специфичните, посебните компетенции главно се развиваат во вториот циклус на студии на наставничките факултети, во рамки на студиската програма по социјална педагогија. Истите се главно насочени кон развивање на когнитивната компонента, но недостасува развој на комуникациската и лична компонента кој пак подразбира потреба од поголема практика, практично искуство.

Организацијата на втор циклус на студии, не го решава проблемот со компетентноста на наставниот кадар за справување со проблемот со асоцијално однесување на децата, младите. Проблемот со асоцијалното однесување е насекаде околу нас, но најзасегнати се училиштата, наставниците, кои се и најповиканите да го решаваат овој проблем.

Оттаму, неопходни се интервенции во програмите, предметните, во рамки на студиските програми за иницијално образование на наставен кадар, во смисла имплементирање на содржини за развој на когнитивната, личната и комуникациската компонента за справување со проблемот асоцијално однесување на децата и младите и зголемување на практичната работа на студентите, нивни практични теренски искуства.

Проблемот за компетентноста на наставниот кадар може да се надмине и со програмите за професионален развој на наставниот кадар, во рамки на кои би се понудиле најразновидни форми како организирање на обуки, семинари, работилници, кои ќе водат кон јакнење на когнитивната, комуникациската и лична компонента за справување со проблемот асоцијално однесување на децата и младите. 

Ваквата компетентност на наставниот кадар е неопходна затоа што води кон системско формирање на личноста на ученикот и интегрирање на професионалните знаења, вештини и професионални активности насочени кон спречување и елиминирање на неприфатливото однесување на децата и тинејџерите.
Заклучок

Анализата на проблемот компетентност на наставниот кадар за справување со агресивното однесување  на децата и младите, не води кон следните заклучоци:
· Потреба за зголемување на бројот на истражувања поврзани со компетентноста на наставниот кадар за справување со посочениот проблем:

· Интервенции во програмите за иницијално образование на наставниот кадар во смисла на имплементирање на содржини за развој на когнитивната, личната и комуникациската компонента за справување со проблемот асоцијално однесување;

· Задолжителен професионален развој на наставниот кадар, организирани најразновидни форми на доедукација на постојниот наставен кадар во насока на јакнење на нивната компетентност за справување со овој проблем;

· Јакнење на соработката и интеракцијата на сите засегнати страни (деца и млади, наставници, родители, центри..)   со проблемот асоцијално однесување на децата и младите.

